
                                                 РЕПУБЛИКА  МАКЕДОНИЈА

                                      ВЛАДА НА РЕПУБЛИКА МАКЕДОНИЈА 
                                                МИНИСТЕРСТВО ЗА КУЛТУРА
ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА КУЛТУРАТА, ПО СКРАТЕНА ПОСТАПКА
Скопје, јули 2017 година
В О В Е Д

I.  ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за културата („Службен весник на Република Македонија“ бр. 31/98, 49/03, 82/05, 24/07, 116/10, 47/11, 51/11, 136/12,  23/13,  187/13, 44/14, 61/15, 154/15 и 39/16), се уредуваат основите на културата како темелна вредност на Република Македонија, облиците на остварување на културата, начинот и условите на нејзиното финансирање, како и други прашања од интерес за културата.

Со постојниот Закон за културата, уметниците кои дале особен придонес во создавањето и развојот на културата и кои се добитници на републичките, односно државните награди: „11 Октомври“, „Св. Климент Охридски“ и „23 Октомври“, за долгогодишни остварувања во културата и уметноста или за животно дело, остварија право на месечен паричен надомест од Министерството за култура во висина на разликата меѓу пензијата што ја остваруваат и највисоката пензија во Република Македонија. 

Ова законско право во моментов го остваруваат 66 уметници, односно стручни работници од областа на заштитата на културното наследство и тоа во висина на разликата меѓу пензијата што ја остваруваат и највисоката пензија во Република Македонија во претходната година, за тековната година и истиот се исплаќа со средства од Буџетот на Република Македонија, преку Министерството за култура, сметано од денот на стекнувањето на правото на надоместок, па до крајот на животот. 

Измени на законот се предлагаат од следниве причини:
1. Месечниот паричен надоместок на лицата кои се стекнале со право на на национална пензија не е исплатен во периодот од јануари заклучно со јули 2017 година. 

Имено, во Буџетот на Република Македонија за оваа намена се предвидени средства во износ од 11.400.000 (единаесет милиони и четиристотини  илјади) денари, а како основ за планирање на средствата е земена највисоката пензија во Република Македонија за 2015 година во износ од 38.394,00 денари.
Во јануари 2017 година од страна на Фондот за пензиско и инвалидско осигурување на Македонија е добиен податок дека највисоката пензија исплатена во Република Македонија во 2016 година изнесува 47.873,00 денари. Ова предизвикува  дополнителни фискални импликации во Буџетот на Министерството за култура во износ од  7.331.000 (седум милиони и тристатриесет и една  илјада) денари, а кој износ претставува разлика од одобрениот буџет планиран на износ од 38.394,00 денари како највисока пензија исплатена во 2015 година до 47.873,00 денари како износ на највисока пензија исплатена во 2016 година.
Заради надминување на состојбите со измените на Законот се предлага да се утврди месечниот надоместок да се пресметува како разлика од остварената пензија до износот од 38.500 денари, наместо како до сега износот да се пресметува како разлика од остварената пензија до највисоката исплатена пензија во Република Македонија, во претходната година, за тековната година.
2. Со оглед на тоа што постојниот Закон за културата, прецизираше дека со право на месечен надоместок на пензијата може да се стекнат лица кои се добитници на наградата „11 Октомври, за долгогодишни остварувања во културата или за животно дело,  со наведената одредба, од можноста да се стекнат со право на национална пензија, беа исклучени добитниците на наградата „11 Октомври“ за едногодишни остварувања во уметноста, кои се добитници на оваа награда во периодот од 1959 до 1987 година.
Имајќи предвид дека и добитниците на наградата „11 Октомври“, која е највисоко државно признание, ја добивале за едногодишни остварувања, кои се резултат на нивното подолго уметничко творење и со тоа со своите дела се втемелиле во културната историја на Република Македонија и дале огромен придонес во развојот на културата, се предлага и тие да можат да добијат право на месечен надомест како разлика во пензијата што ја остваруваат. 
Имено, наградата „11 Октомври“ доделена  за дела остварени во текот на една година  (на пример  за изработка на одредени уметнички дела, издадени публикации, реализирани ликовни изложби, одиграни улоги и снимени/режирани филмови), не значи дека добитникот само во таа година, односно само тоа дело претставува врвно уметничко достигнување на добитникот. Токму конкретното дело/а го изразува дологогодишниот труд и залагања на добитникот во одредената област од културата, иако со доделената награда му е оддадено призние само за достигнувањата во предметната година.

Оттука, со Предлогот на законот се предлага допрецизирање на одредбата која се однесува на остварување на правото на уметниците и стручните работници од областа на заштитата на културното наследство, да се здобијат со право на национална пензија доколку се добитници на една од републичките, односно државните награди „11 Октомври“, „Св. Климент Охридски“ и „23 Октомври“ за областите уметност и култура.
Со предложеното решение ќе се оневозможи натамошен  нееднаков третман на оние добитници кои се докажале во областа на култура и уметноста, а се добитници на наградата „11 Октомври“ за дела и трудови остварени во текот на една година. Имено, со предложеното решение се очекува дека уште околу 20 добитници на едногодишна награда „11 Октомври“ да можат да  го остварат ова право.

3. Со измените на Законот за културата во 2014 година, а заради утврдување на механизми за следење на ефективноста и ефикасноста на работата на раководните и управувачките структури, беше утврдено склучување менаџерски договори меѓу министерот за култура и директорот на националната установа. Согласно Законот, со менаџерскиот договор се регулираат правата и обврските на директорот, при што се имаат предвид видот на националната установа, статусот на матична установа, бројот на вработените, потребите на националната установа и дејноста на националната установа. Менаџерскиот договор содржи показатели на успешност што треба да ги оствари директорот и договорни казни за неисполнување на обврските од договорот. За неисполнување на утврдените показатели за успешност, договорот се раскинува и се преземаат договорните казни за неисполнување на обврските од договорот.
Имајќи предвид дека ова законско решение воведено со  измените на Законот за културта од 2014 година не придонесе во ефективноста и ефикасноста во  раководењето на националните установи и остана само формалност, се предлага бришење на одредбата со која се утврдуваше склучување на менаџерски договор меѓу министерот за култура и директорите на националните установи од областа на културата.

4. Со измените на Законот во 2014 година се регулираше директорите на националните установи на секои шест месеци до министерот за култура да доставуваат извешај за финансиското работење на националната установа и извештај за остварувањето на годишната програма за работа на националната установа. При што беше утврдено дека доколку директорот не ја оставрува годишната програма за работа на установата или има загуби во работењето, да му се остави можност во следните шест месеци да ги отстрани недостатоците и загубите во работата. Дополнителниот законски рок остава можност директорот да оствари дополнителни загуби во работата, што негативно се одразува на квалитетот на целокупното работење на установата.

Од наведените причини, а во согласност и со член 33 од Законот за културата, се предлага дополнителниот рок да го определи Министерството за култура кој не може да биде подолг од шест месеци, а по истекот на истиот министерот за култура како и до сега да може да го разреши директорот на националната установа доколку со извештајот се утврди дека директорот во дополнителниот рок не ги отстранил недостатоците во работењето на установата.
Со Предлогот на законот се утврдува обврска за директорите и одговорните лице во субјектите на надзор, на барање на инспекторите за култура да ги обезбедат на сите акти, со цел за утврдување на целокупната состојба во работењето на установите и останатите субјекти кои подлежат на иснпекциски надзор од областа на културата, исто така направени се и други номо-технички подобрувања на одредбите кои се однесуваат на прекршоците.
II.   ЦЕЛИ, НАЧЕЛА И ОСНОВНИ РЕШЕНИЈА 

Со Предлог на законот се создаваат нормативни основи за рамноправен третман на сите уметници и стручни работници од областа на културата кои се стекнале со републички, односно државни награди со што се создаваат еднакви услови во остварувањето на правата од творештвото. Воедно, се придонесува кон зголемување на одговорноста и отчетноста во работата на директорите на националните установи, што е во согласност со начелото на владеењето на правото.

Предлогот на законот се заснова на истите цели и начела на кои се заснова  Законот за културата.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ-ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Одредбите од Предлогот на законот нема да предизвикаат финансиски последици врз Буџетот на Република Македонија и другите јавни финансиски средства врз основа на месечен паричен надомест на пензионираните уметници и на други стручни работници од областа на заштитата на културното наследство кои се добитници на наградата „11 Октомври“ за едногодишни остварувања во културата и уметноста, имајќи предвид дека со предлогот на законот се намалува износот на средства кој претставува разлика помеѓу оставрената пензија и највисоката пензија исплатена во Република Македонија на сметка на добитниците на наградата „11 Октомври“ за едногодишни остварувања. Останатите средства по основа за финансирање на културата се веќе предвидени во Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА  СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на Законот не е потребно обезбедување на посебни финансиски средства, а предложените измени од Законот не повлекуваат материјални обврски за  одделни субјекти.
VI. СКРАТЕНА ПОСТАПКА ЗА ДОНЕСУВАЊЕ НА ЗАКОН

Имајки го во предвид фактот дека се исполнети условите од членот 170 алинеја 1 од Деловникот на Собранието на Република Македонија, односно дека не се работи за сложен и обемен закон, се предлага Предлог на законот да се донесе по скратена постапка.

ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА 
ЗАКОНОТ ЗА КУЛТУРАТА
Член 1
Во Законот за културата  („Службен весник на Република Македонија“ бр. 31/98, 49/03, 82/05, 24/07, 116/10, 47/11, 51/11, 136/12,  23/13,  187/13, 44/14, 61/15, 154/15 и 39/16), во член 11-б ставот (1) се менува и гласи:
„(1) Уметник и стручен работник од областа на заштитата на културното наследство, кој остварил право на пензија и кој е добитник на една од следниве награди за областа на културата и уметноста:

· републичката, односно државната награда „11 Октомври“ или 

· републичката, односно државната награда „Св. Климент Охридски“ или 

· државната награда „23 Октомври“,

има право на месечен паричен надоместок во висина на разликата меѓу пензијата што ја остварува  и износот од 38.500 денари.“.
Член 2
Во член 29 во став (3) точката 4) се менува и гласи:

„4) има минимум пет години работен стаж во областа на културата или пет години работно искуство на работи или проекти во областа на културата врз основа на склучени договори за дело;“ .
Член 3
Во член 31 –а ставовите (1), (2), (3) и (4) се бришат.
Во ставот (5) пред зборот „Платата“ бројот (5) се брише.

Член 4
Во член 31-б во ставот (2) зборовите „наредните шест месеци“ се заменуваат со зборовите „рок определен од министерот за култура кој не може да биде подолг од шест месеци“.
Во ставот (3) зборовите „шестте месеци“ се заменуваат со зборовите „рокот од ставот (2) на овој член“.

Член 5
Во член 34 во ставовите (1) и (4) зборот „конкурс“ се заменува со зборовите „јавен оглас“.
Член 6

Во членот 84 по ставот (2) се додава нов став (3), кој гласи:
„(4) Директорот на установата, односно одговорното лице во субјектот на надзорот е должно да му овозможи на инспекторот увид во состојбата, работата и актите и да му ги даде бараните податоци и известувања.“
Во ставот (3), кој станува став (4) зборовите „управна постапка и постапка од работен однос во втор степен“ се заменуваат со зборовите „втор степен од областа на инспекцискиот надзор и прекршочната постапка“. 
Член 7
Во член 91 став (1) во алинејата 1 бројот „25“ се заменува со бројот „28“.
Член 8

Во член 91-а во став (1) во алинејата 11 зборовите „86 став (1)“ се заменуваат со зборовите „84 став (3)“. 
По алинејата 11, се додава нова алинеја 12, која гласи:  
„- не ги преземе соодветните мерки и активности за отстранување на неправилностите во утврдениот рок (член 85 точка 1)).“.
Член 9

На уметниците и стручните работници од областа на заштитата на културното наследство кои до денот на влегувањето во сила на овој закон го оствариле правото на месечен паричен надоместок во висина на разликата меѓу пензијата што ја остваруваат и највисоката пензија во Република Македонија во претходната година, за тековната година по денот на влегувањето во сила на овој закон, ќе продолжи да им се исплаќа месечениот паричен надоместок согласно член 11-б од Законот за културата („Службен весник на Република Македонија“ бр. 31/98, 49/03, 82/05, 24/07, 116/10, 47/11, 51/11, 136/12,  23/13,  187/13, 44/14, 61/15, 154/15 и 39/16).

Член 10

Лицето кое се стекнало со титулата национален уметник, а со тоа и со правото на месечен паричен надоместок согласно Законот за националниот уметник на Република Македонија („Службен весник на Република Македонија“ бр. 44/11)  до денот на влегувањето во сила на овој закон, доколку по денот на влегувањето во сила на овој закон се стекне со некоја од наградите од членот 1 на овој закон,  истото го исклучува правото на истовремено користење на месечниот паричен надоместок од членот 1 од овој закон.
Член 11

Започнатите постапки по поднесено барање за остварување на месечен паричен надоместок од членот 1 од овој закон до денот на влегувањето во сила на овој закон, ќе се завршат согласно овој закон.

Член 12
Се овластува Законодавно-правната комисија на Собранието на Република Македонија да утврди пречистен текст на Законот за културата.
Член 13
Овој закон влегува во сила со денот на објавувањето во „Службен весник на Република Македонија“.

ОБРАЗЛОЖЕНИЕ НА ПРЕДЛОГОТ НА ЗАКОНОТ 

I ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ
Со членот 1 од Предлогот на законот е извршено прецизирање на одредбата која се однесува на остварување на правото на уметниците и стручните работници од областа на заштитата на културното наследство, да се здобијат со право на национална пензија доколку се добитници на една од републичките, односно државните награди „11 Октомври“, „Св. Климент Охридски“ и „23 Октомври“, без оглед дали наградата е доделена за животно дело, за долгогодишни остварувања во областа на културата и уметноста или за дела и трудови остварени во текот на една година.  

Имено, во периодот од 1959 година до донесувањето на постојниот Закон за државните награди, прашањата во врска со доделувањето на наградата „11 Октомври“ се уредувани со повеќе закони кои веќе не се во примена. Имено, во овој период наградата се доделувала:

- од 1959 до 1964 за најдобрите дела и трудови во науката и уметноста остварени во текот на една година (Закон за основање на Фонд за награди „11 Октомври“ Службен весник на НРМ 31/1959);

- од 1964 до 1968 за најдобри дела и трудови во областа на науката и уметноста остварени во текот на една година или за животно дело во областа на науката и уметноста (Закон за основање на Фонд за награда „11 Октомври“ Службен весник на СРМ 22/1964);

- од 1968 до 1977 како највисоко општествено признание за особено значајни остварувања во областа на науката и уметноста, за најдобри дела и трудови и остварувања во текот на една година или животно дело во областа на науката и уметноста (Закон за награда „11 Октомври“ Службен весник на СРМ 39/68);

- од 1977 до 1984 како највисоко општествено признание за: 

1. особено значајни остварувања во областа на науката и уметноста доделени на поединец или група творци – за најдобри трудови, дела и остварувања во областа на науката или уметноста, како и за најдобри практични остварувања, засновани врз творечка примена на науката, што се објавени или изложени, изведени, прикажани или постигнати во текот на една година и

2. на поединец за животно дело за долгогодишно творење (Закон за наградата „11 Октомври“ Службен весник на СРМ 36/77);

- од 1984 до 1987 како признание за долгогодишно остварување во сите области на општествениот труд, како и за остварувања во областа на стопанството, науката и уметноста, што се објавени, изложени, изведени или прикажани во текот на една година (Закон за републичките награди Службен весник на СРМ бр. 39/84); 

- од 1987 до 2006 како највисоко признание за долгогодишни остварувања во сите области на општествениот труд (Закон за Републичките награди „Службен весник на СРМ“ 40/87 и 36/89 и „Службен весник на Република Македонија“ 82/99 и 33/03) и

- од 2006 година до денес, со Законот за државните награди („Службен весник на Република Македонија“ бр. 52/06, 54/07 и 74/12), со државната награда „11 Октомври“ се оддава највисоко признание за животно дело во областа на науката, уметноста, стопанството и во другите дејности од јавен интерес.

Исто така со овој член се предлага нов начин на пресметување на месечниот паричен надоместок, кој ќе се пресметува како разлика меѓу остварената пензија и износот од 38.500 денари, наместо како досега како разлика меѓу остварената пензија и највисоката пензија исплатена во Република Македонија во претходната година, за тековната година.
Имено, ова законско право согласно постоечкиот Закон за култура досега го остваруваат 66 уметници, односно стручни работници од областа на заштитата на културното наследство. 

Согласно податокот кој се обезбедува од надлежен орган, за 2017 година во Буџетот на Република Македонија обезбедени се средства во износ од 11.400.000 денари. Оваа проекција на Буџетот е извршена врз основа на податок за исплатена пензија во 2015 година, која тогаш изнесувала 38.394 денари. Но, во февруари 2017 година од надлежниот орган добиен е податок дека највисоката пензија исплатена во Република Македонија за 2016 година изнесува 47.782 денари. Овој податок, кој не бил земен предвид при планирање на буџетските средства предизвикува буџетски дефицит во износ од 7.331.000 денари.
Со точното утврдување на износот на висината на средствата до кои треба да се пресметува и исплаќа паричниот месечен надомест на лицата кои го оствариле или ќе го остварат ова право, покрај заштедувањето, ќе се избегнат ситуации за необезбедени средства, односно не добро планирани средства во Буџетот на Република Македонија, но воедно ќе се придонесе и кон порамноправен статус на сите чинители во културата, имајќи го предвид фактот дека личните примања на вработените во установите од областа на културата се на пониско ниво од предложениот износ на средства со овој предлог закон, а кој би го добивале лицата кои се стекнале со ова право. 

Со членот 29 од Законот за културата се уредуваат условите за избор на директор на национална установа од областа на културта, при што меѓу останатите услови е уредено дека за избор на директор лицето треба да има минимум пет години работно искуство во областа на културата.  Со членот 2 од Предлогот на законот се прецизира дека работното искуство треба да е стекнато врз основа на работен стаж во областа на културата или пет години работно искуство на работи или проекти во областа на културата врз основа на склучени договори за дело. Со наведениот предлог ќе се овозможи остварување на стручност и компетентност во раководењето на националните установи и се создава можност да бидат избрани професиолнани лица  кои се докажани и истакнати кадри во областа на културата и имаат верификуван стаж и искуство во областа на културата.
Со членот 3 од Предлогот на законот се предлага укинување на менаџерскиот договор кој согласно Закон го склучуваа министерот за култура и директорите на националните установи. Иако менаџерскиот договор со измените на Законот за културата во 2014 година беше воведен како механизам за следење на ефикасноста, отчетноста, стручноста и контрола врз работењето на директорите на националните установи, се утврди дека со истите не се постигна очекуваниот ефект. Менаџерските договори претставуваат само формален акт кој не придонесува за поефективно и поефикасно работење на раководините лица, а се воедно и пречка за превземање на соодветни мерки против директорите кои несовесно и нестручно ја извршуваат својата функција, а имајќи го предвид фактот дека истите се засновани на облигаторен однос меѓу министерот за култура и директорот на установата. 
Со членот 4 од Предлогот на законот се дава можност министерот за култура да го разреши директорот на националната установа, доколку се утврди дека истиот во рок од шест месеци остварил недостатоци или загуби во работењето на установата. 
Имено, согласно членот 31-б од Законот директорот на националната установа е должен на секои шест месеци до министерот за култура да доставува извештај за финансиското работење на националната установа и извештај за остварувањето на годишната програма за работа на националната установа. Со Законот е утврдено дека  директорот е должен да ги отстрани недостатоците и загубите во наредните шест месеци, а доколку и по истекот на дополнителните шест месеци директорот не ги отстрани утврдените недостатоци и во тој период повторно има недостатоци и/или загуби во финансиското работење и во остварувањето на годишната програма за работа на националната установа, кои се резултат на работата на директорот, дури тогаш министерот за култура ќе го разреши. Ова законско решение оставаше можност директорите да продолжуваат да имаат недостатоци во работењето и да ги зголемуваат загубите во финансиското работење, а министерот за култура да нема можност да ги разреши пред истекот на дополнителните шест месеци. Со предлогот се скратува рокот од шест месеци во кои директорот е должен да ги острани недостатоците, што ќе придонесе кон поголема ефикасност во работењето на националните установи и раководењето со истите.

Измената во членот  5 е од номо-техничка природа.
Со членот 6 се уредува должност на директорот на установата, односно одговорното лице во субјектот на надзорот да му овозможи на инспекторот увид во состојбата, работата и актите и да му ги дава бараните податоци и известувања, со што инспекторот за култура  ќе добие соодветни сознанија за состојбите и работењето на установите, односно субјектите на надзорот. 

 Со членот 7 од Предлогот на законот се врши номо-техничко усогласување на одредбата од Законот, бидејќи без  исправка на одредбата инспекторите за култура не би можеле да изречат глоба за соодветниот прекршок. 

Со членот 8 се предвидува прекршок за правното лице, односно трговецот поединец, доколку не постапи по укажувањата и наредбите на инспекторот за култура. 
Со членот 9 од Предлогот на законот се предлага преодна одредба со која се  уредува дека уметниците и стручните работници од областа на заштитата на културното наследство кои веќе го оствариле правото на месечен паричен надоместок во висина на разликата меѓу пензијата што ја остваруваат и највисоката пензија во Република Македонија во претходната година, за тековната година, до денот на влегување во сила на овој закон, надоместокот ќе продолжи да им се исплаќа согласно Законот по кој го стекнале правото, односно за овие лица висината на месечниот паричен надоместок ќе се пресметува како разлика меѓу пензијата што ја остваруваат и највисоката пензија во Република Македонија во претходната година, за тековната година.
Со членот 10 се утврдува исклучок во Законот, за лицата кои се стекнале со титулата национален уметник на Република Македонија, согласно Законот за националниот уметник на Република Македонија, да не можат да го остварат правото на месечен паричен надоместок во висина на разликата меѓу износот од 38.500 денари и пензијата која ќе ја остварат, со оглед на тоа што овие лица се сеуште активни. Наведеното е од причина што националните уметници согласно Законот за националниот уметник на Република Македонија, остваруваат право на месечен паричен надоместок од две просечни месечни плати од денот на стекнувањето на правото до крајот на нивниот живот. 
Со членот 11 се утврдува преодна одредба, започнатите постапки за стекнување на правото на месечен паричен надоместок, да завршат согласно одредбите од овој закон.

Со членот 13 се уредува влегувањето во сила на законот. 

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија се меѓусебно поврзани со останатите решенија утврдени во Законот за културата.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Се очекува со предложените измени и дополнувања на Законот за културата да се унапреди остварувањето на културата. 
ИЗВОД НА ОДРЕДБИТЕ ОД ЗАКОНОТ ЗА КУЛТУРАТА

КОИ СЕ МЕНУВААТ И ДОПОЛНУВААТ

 („Службен весник на Република Македонија“ бр. 31/98, 49/03, 82/05, 24/07, 116/10, 
47/11, 51/11, 136/12,  23/13,  187/13, 44/14, 61/15, 154/15 и 39/16)

Член 11-б

(1) Уметник и стручен работник од областа на заштитата на културното наследство кој остварил право на пензија и е добитник на: 
- државната награда „11 Октомври" за животно дело или, 
- државната награда „11 Октомври" за долгогодишни остварувања во културата и уметноста или, 
- државната награда „Св. Климент Охридски" за долгогодишни остварувања во културата и уметноста или 
- државната награда „23 Октомври" за долгогодишни остварувања во културата, има право на месечен паричен надоместок во висина на разликата меѓу пензијата што ја остварува и највисоката пензија во Република Македонија во претходната година, за тековната година. 

(2) Доколку уметникот, односно стручниот работник од областа на заштитата на културното наследство е добитник на една од наградите од ставот (1) на овој член, а на денот на влегувањето во сила на овој закон не остварил право на пензија, со правото на месечен паричен надомест од ставот (1) на овој член ќе се стекне со денот на остварувањето на правото на пензија.

(3) Доколку уметникот, односно стручниот работник од областа на заштитата на културното наследство остварил право на пензија, а една од наградите од ставот (1) на овој член ќе ја добие по денот на влегувањето во сила на овој закон, со правото на месечен паричен надоместок од ставот (1) на овој член ќе се стекне со денот на добивањето на наградата.

(4) Правото од ставовите (1), (2) и (3) на овој член уметникот, односно стручниот работник од областа на заштитата на културното наследство, го остварува со поднесување барање до Министерството за култура, кон кое се доставува и доказ за висината на пензијата и доказ дека е добитник на една од наградите од ставот (1) на овој член.

(5) За остварување на правото од ставовите (1), (2) и (3) на овој член министерот за култура, во рок од 15 дена од денот на поднесувањето на барањето од ставот (4) на овој член, донесува решение.

(6) Против решението од ставот (5) на овој член може да се изјави жалба во рок од 15 дена од денот на приемот на решението до Државната комисија за одлучување во управна постапка и постапка од работен однос во втор степен.

(7) Надоместокот се исплаќа со средства од Буџетот на Република Македонија, преку Министерството за култура, сметано од денот на стекнувањето на правото на надоместок согласно со ставот (5) на овој член, па до крајот на животот.

Член 29

(1) За избор на директор на националната установа од член 28 став (1)  од овој закон се објавува јавен оглас во три дневни весници кои се издаваат на целата територија на Република Макединија од кои еден од весниците кој се издава на јазикот што го зборуваат најмалку 20% од граѓаните кои зборуваат службен јазик различен од македонскиот јазик

(2) Директорот од став (1) на овој член се избира за време од четири години и може повторно да биде избран.

(3) За директор на националната установа од членот 28 став (1) од овој закон може да биде избрано лице кое ги исполнува следните услови: 


1) е државјанин на Република Македонија; 

2) во моментот на избирањето со правосилна судска пресуда не му е изречена казна или прекршочна санкција, забрана за вршење на професија, дејност или должност;
3) има стекнати најмалку 240 кредити според ЕКТС или завршен VII/1 степен високо образование утврдено со статутот на установата;
4) има минимум пет години работно искуство во областа на културата;
5) има еден од следните меѓународно признати сертификати или уверенија за активно познавање на англискиот јазик не постар од пет години: 

· ТОЕФЕЛ ИБТ - најмалку 74 бода,

· ИЕЛТС (IELTS) - најмалку 6 бода, 
· ИЛЕЦ (ILEC) (Cambridge English: Legal) - најмалку Б2 (B2) ниво, 
· ФЦЕ (FCE) (Cambridge English: First) – положен или, 
· БУЛАТС (BULATS) - најмалку 60 бода;
6) има положено психолошки тест и тест за интегритет.
(4) Посебните услови за избор на директор од ставот 1 на овој член се утврдуваат со статутот на установата.

Член 31-а 

(1) Министерството за култура, во рок од 15 дена од денот на изборот на директорот, со директорот на националната установа склучува менаџерски договор со кој се регулираат правата и обврските на Министерството за култура и на директорот (во натамошниот текст: менаџерскиот договор). Со склучувањето на менаџерскиот договор, директорот заснова работен однос во националната установа на определено време, за времетраење на неговиот мандат.

(2) При склучувањето на менаџерскиот договор се има предвид видот на националната установа, статусот на матична установа, бројот на вработените, потребите на националната установа и дејноста на националната установа.

(3) Менаџерскиот договор содржи показатели за успешност што треба да ги оствари директорот, награди за успешност во работата на установата и договорна казна за непочитување на менаџерскиот договор од страна на директорот, која ќе ја определи министерот за култура во висина од 50 до 100 евра во денарска противвредност или во висина од 50 до 100 евра во денарска противвредност за период од еден до шест месеци.

(4) Со менаџерскиот договор се утврдува и висината на платата на директорот на националната установа.

(5) Платата на директорот на националната установа ја утврдува министерот за култура, по претходна согласност на Владата на Република Македонија, а во зависност од видот на националната установа, статусот на матична установа, бројот на вработените, потребите на националната установа, сложеноста на работата и дејноста на националната установа, висината на платата се утврдува во коефициент од 2,4058 до 5,2154. Вредноста на коефициентот ја утврдува министерот за култура, по претходна согласност на Владата на Република Македонија.

Член 31-б

(1) Директорот на националната установа е должен на секои шест месеци до министерот за култура да доставува извештај за финансиското работење на националната установа и извештај за остварувањето на годишната програма за работа на националната установа.

(2) Доколку при проверката на извештаите од ставот (1) на овој член од страна на Министерството за култура се утврдат недостатоци и/или загуби во финансиското работење, односно ако се утврди дека годишната програма за работа на националната установа не се спроведува во согласност со утврдената динамика и во рамките на утврдените средства,  директорот е должен да ги отстрани недостатоците и загубите во наредните шест месеци.

(3) Доколку и по истекот на шестте месеци директорот не ги отстрани утврдените недостатоци и во тој период повторно има недостатоци и/или загуби во финансиското работење и во остварувањето на годишната програма за работа на националната установа, кои се резултат на работата на директорот, министерот за култура ќе го разреши директорот и ќе именува вршител на должноста директор во согласност со членот 34 од овој закон.

Член 34

(1) Во случај кога не е избран директор на национална установа или предвреме му престанал мандатот, министерот за култура веднаш именува вршител на должноста директор, без конкурс, од редот на вработените.

(2) Вршителот на должноста директор ги има сите права и обврски на директор на национална установа.

(3) Вршителот на должноста директор, се именува за време до изборот на директор на националната установа, а најдолго за шест месеци.

(4) Министерството за култура, веднаш по именувањето вршител на должноста директор, распишува конкурс за директор.
Член 84

(1) Инспекторот врши надзор над работењето на установите и на другите правни лица што вршат дејности од областа на културата, како и на други субјекти чие работење подлежи на надзор во согласност со прописите од областа на културата, за работи од културата (во натамошниот текст: субјекти на надзорот).

(2) Инспекторот може да изврши инспекциски надзор без да го извести субјектот на надзорот за почетокот на вршење на инспекцискиот надзор, како и во отсуство на директорот и одговорното лице во субјектот на надзорот.

(3) По жалбата на решението на инспекторот одлучува Државната комисија за одлучување во управна постапка и постапка од работен однос во втор степен.

Член 91
(1) Глоба во износ од 500 евра во денарска противвредност ќе му се изрече за прекршок на правното лице односно трговецот поединец, ако: 
- донесува акти спротивно на овој закон (членови 25 и 36), 
- не ја усогласи својата работа и актите со овој закон (член 93). 

(2) Глоба во износ од 30% од одмерената глоба за правното лице ќе му се изрече за прекршокот од ставот (1) на овој член на одговорното лице во правното лице, односно на одговорното лице во трговецот поединец.

Член 91-а

(1) Глоба во износ од 1.500 евра во денарска противвредност ќе му се изрече за прекршок на правното лице односно трговецот поединец, ако: 
- врши дејност од областа на културата без решение дека ги исполнува условите за вршење на дејноста (член 22 став (2)), 

- не ги остварува надлежностите од работите од членот 28 став (2) од овој закон (член 28 став (2)),

- не достави извештај за финансиското работење на националната установа и извештај за оставрување на годишната програма за работа на националната установа во утврдениот рок од член 31-б став (1) од овој закон.
-не склучи договор за јавно изведување на дела од областа на културата, согласно со овој закон (член 58), 
- ненаменски ги користи средствата добиени од Министерството за култура или не доставува извештај (член 68 став (3),
- не донесе нацрт-годишна програма за работа на националната установа или не ја достави нацрт-годишната програма до Министерството за култура  или не донесе годишна програма во согласност со закон (член 70),

- средствата добиени од Министерството за култура ги користи ненамески и превзема обврски над одобрените средства (член 70-а став 5),

- не достави извештај за реализацијата на годишната програма за работа на националната установа (член 70-б став (2)),

- не спроведе аудиција при вработување во согласност со овој закон (член 77-е став (2)), 

- не спроведе реаудиција во согласност со овој закон (член 77-л).
- не му овозможи увид на инспекторот и не му ги даде бараните податоци и известувања (член 86 став (1)). 

(2)  Глоба во износ од 30% од одмерената глоба за правното лице, односно трговецот поединец ќе му се изрече за прекршокот од ставот (1) на овој член на одговорното лице во правното лице, односно на одговорното лице во трговецот поединец.

 (3) Глоба во износ од 150 до 200 евра во денарска противвредност ќе му се изрече за прекршокот од ставот (1) алинеја 5 на овој член на физичкото лице.

